Чугуйкар дорын
Ёгор дугдiс висьтавны, пондiс дзöръявны да кывзысьны. Кöнкö ылын кылiс кутшöмкö шы, быттьö туй кузяыс гургöны-кыскöны увъя пу. Недыр кежлö тайö шумсö тыртлiс вына бруткöм, быттьö енэжсяньыс му вылас гылалiсны гырысь изъяс. Скöра шувгис вöр, чизыр тöлыс пöльтыштлiс кусны нин заводитöм бипурсö. Би киньяс лэбисны Лапьяö. 
– Тыла вылас колö подасö петкöдны,– висьталiс Ёгор да чеччис.– Поводдяыс вежсьö.

Сiйö ки пыдöссö труба моз вöчис да на пыр пондiс чуксавны мöсъяссö. Найö, тыдалö, петöмаöсь нин тыла вылас да öдйö чукöртчисны сыланьö, кытчö öнi Ёгор коялiс сола васö.

Чизыр тöв, дзик скöрмöм пемöс моз чепсасис то öтарö, то мöдарö, ляскысьлiс пуяс вылö, нетшкис лыссö и корсö. Туйбокса нэриник вöр, кыдз Ерика баб аслас гортас, сыркъялiс-горзiс. Югыда вирдыштiгöн тыдалiс, кыдзи сiйö чегсис пашкыр увъяснас, быттьö кöсйис орöдчыны му бердсьыс да лэбзьыны кытчöкö ылöджык тайö лёк тöвсьыс. 
Йиркнитic-гымыштiс, поткöдiс мусö – и вöрыс лöнис.

Нöшта öтчыд чардбиыс югнитiс тыла весьтын, воддза дорсьыс на ёнджыка муркнитiс гымыс Гырка сёнмын – и му вылö сяркнитiс-койыштiс гырысь зэр.

Ми Семенкöд уськöдчим Лапьяö, пуксим небыд вольпась вылö. Локтic Ёгор, чöвтic вывсьыс плащсö, öшöдiс ув вылö да пырис миян дiнö.

– Вайö водам узьны! – сетiс миянлы команда.

– Чожа югдыны пондас.

– Ёгор, ачыд шойччышт, а ме пукалышта,– корис Семен.

– Ме узьыштi öнтай, ог вермы öнi унмовсьнысö,– висьталiс Ёгор. – А тi öд лунтыр кок йылын.

– Сiдз, эськö да... – öти кывйö воис Семен да нюжöдчис ме бокö да шебрасис плащ-палаткаöн.

Асывнас менö садьмöдiс Семен да нуöдic мыссьыны öшмöс дорö. Кор дугдiс зэрны – ме эг кывлы. Но мыссьöдöма сiдз, мый, тыдалö, бур пöт кöтöдöма и вöрсö, и турунсö, ньöдззьö дöма колодаяссö, мыръяссö, мусö. Быд гöптын, быд мöс кок туйын, быд турун кор вылын вöлi ва. Гöгöр ставыс быттьö дзугсьöма, нöйтчöма, пашкыртчöма. Пуяслöн увъясыс öшöдчöмаöсь, нюкыртчöмаöсь, и оз вöрны. Ставыс чöв олö, ставыс шойччö – чукöртö вын. Шочиника тёпкöны ва войтъяс. Котöртас шыльыд кор вылысь ва войт да исковтас водзö, шлёпкысяс мöд кор вылö – и бара чöв-лöнь. 
Ляга йылас, öшмöс боктi, боргö гудыр шор, кырöдö небзьöм мусö. Шорыс кылöдö турун дзоридз, лыс ем да быдсяма вöр ёгсö. Мукöддырйи казялан сэтысь пöдöм кодзувкотö с, гöнагагöс, вöрса лудiкöс. Ставыс сэсся чукöрмö тылабердса прудйö да бергалö сэнi.

Важöн кодь нин лэптысис шондi, но асылыс пыр на вöлi шорыс кодь жö гудыр, гажтöм да дзескыд. Дзескыд сы вöсна, мый гудыр кымöръяс лэччöмаöсь дзик пу йывъясöдз да личкöны вöрсö, мусö, йöзсö.

Уль руыс чöскыд, но сук, и лолавны сiйöн сьöкыд. Сiдз жö сьöкыд, кыдз ва юöм бöрын ньылавны сук ырöш. 
Полi ме, мый тайö кымöръясыс дзугасны миянлысь уджнымöс: оз сетны корсьысьны Чугуйкарын. Но недыр мысти ми петкöдiм Лапъяысь кос чагъяс да öзтiм бипур, кымöръяс орласьöмöн разалiсны, шочмисны, мыччысис шондi. Сiйö вöлi югыдвиж, сöстöм-сöстöм, быттьö сюрлiс войся зэр улö да пожъясис сöдз ванас, но шонтiс омöля.

Ёгор пöль вайис дас гöгöр мöсгоб. Ме весалi найöс да крöшитi пуртöн пöртйö, гумовтi сэтчö öшмöсысь ва, öшöдi бипур весьтö. Пöрт пытшкö пырис шондi да водiс небыд ва веркöсас шойччыштны.

– Вот ме тэнö пуа, шондi, да артмас шондi сора тшака шыд! – повзьöдi ме пöртйö пырöм шондiсö.

Шондi эз повзьы менам ыршасьöмысь и эз пет пöртйысь.

Содтi бипурас гоз пес, мед öдйöджык пусяс миян сёянным.

Песъяс весьтас первой гартчис еджыд тшын, а сэсся ыпнитiс- öзйис да пондiс гажаа трачкöдчыны. Би кывъясыс кутiсны нювны пöрт боксö, а сэсся судзöдчисны и вугйöдзыс.

Чочком тшыныс паськалiс öтарö-мöдарö, кыссис му бердöд прудлань, гöвкъялiс Лапъя весьтын.

Лоас миян бур тшака шыд! Лоас сёян, кыдз баитiс Ёгор пöль, лоас гажа удж! Гаж да удж – миян кык радейтана вон. 
